
నేసె గేహములపై నేసె సౌధముల -నేసెఁ దేరులమీఁద నేసె నేయుటయు

నారాక్షసులు పోరు కాయత్తపడఁగ - నారాత్రి వర్తించె నతిఘోరలీల

అప్పుడు సుగ్రీవుఁ డఖిలవానరులఁ - దప్పక చూచి యుదగ్ధుఁడై పలికె

“లావు నొప్పారంగ లంకవాకిండ్లఁ - గావలియుండు రాక్షసుఁ డెవ్వఁడైన

వెడలినఁ జంపుఁడు వెఱచితిరేని - కడుదప్పు సైరింపఁ గపివీరులార!"

అనవుడు కపివీరు లందఱు పేర్చి - కనలుచుఁ గుజములు ఘనశైలములును

చారుభీషణరణోత్సాహులై పూని వారక యక్కోటవాకిండ్లనుండి

దర్పించి యార్చినఁ దరుచరావళుల - యార్పులు సైరింప కసురవల్లభుఁడు4840




కుంభనికుంభాదులు యుద్ధమునకు వచ్చుట


కుంభకర్ణుని కొడుకుల నని కనిచెఁ - గుంభనికుంభుల ఘోరవిక్రములఁ

బనిచి వెండియును గంపనుని బ్రజంఘు - ననికిఁ దోడుగ శోణితాక్షు యూపాక్షు

నారాక్షసులును గజాశ్వరథంబు - లారసి యుద్ధతి నడరి తోనడువఁ

బరిఘపట్టసగదాప్రాసాదికూల - కరవాలకుంతముద్గరభిండివాల

శరశరాసనము లుజ్జ్వలభంగిఁ దాల్చి - గురుశక్తి దానవకోటులు నడువఁ

జారుపతాకాదిచయములు గ్రాల - భూరిభూషణదీప్తిపుంజము ల్వెలుఁగ

నధిక మైనట్టితూర్యంబులు మ్రోయఁ - గుధరంబు లడల దిక్కులు నిండ నార్చి

పరువడిఁ గల్పాంతపవనసంఘములు - తరమిడి కాలాంబుదంబులఁ దాఁకి

విఱియించుతెఱఁగున వీడెల్లఁ గాల్చి - యఱిముఱి విహరించు నగచరావళుల

నురవడిఁ దాఁకి మహోగ్రులై కదిసి - తెరలించి నొంచి యుదీర్ణవిక్రముల
4850

వాకిండ్లయందు దుర్వారులై యున్న - యాకపిసేనల నందందఁ దోల

నాలంక వెడలిన యగచరసేన - లోలి వీగుటఁ జూచీ యోడకుం డనుచు

నురుబాహుసత్త్వసంయుతులయి పేర్చి - హరిరోమకేసరు లాదిగా గల్గు

వానరు లాదైత్యవర్గంబుతోడ - మానక రోషసమగ్రులై కదిసి

తరులును గిరులును దఱుచుగా వైవ - కరవాలముద్గరగదల శూలములఁ

బరిఘపట్టసభిండివాలచక్రాది - వరశస్త్రముల నొంచి వ్రాలిన నంత

వారు నఖంబుల వక్షస్థలంబు - జీరియుఁ గర్జనాసిక లోలి దైవ్వఁ

గడిమిమై పండ్లును గఱచియుఁ దలలు - పిడికిళ్లఁ బొడిచియు బేర్కొన నపుడు

నొకవానరుఁడు వచ్చి యొకదైత్యుఁ బొడువ - నొకదానవుఁడు వాని నుద్ధతిఁ బొడుచు.

నొకరాక్షసుఁడు వచ్చి యొకకపిఁ జంప - నొకకపి యాదైత్యు నురవడిఁ జంపు
4860

నొకకపి చనుదెంచి యొకదైత్యుఁ బట్ట - నొకదైత్యుఁ డాకపి నుగ్రతఁ బట్టు

నొకదైత్యుఁ డొకకపి యుద్ధ మిమ్మనిన - నొకకపి వానితో యుద్ధంబు సేయు.

నెడపక యేడ్గుర నెనమండ్ర నొక్క - పిడికిటఁ గపు లేచి పెల్లడంగింప

		 ఈ పేజీలో చివరి మార్పు 20 ఫిబ్రవరి 2024న 23:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

